
Presentación1
A LEI DE PREVENCIÓN DE RISCOS LABORAIS establece no seu Art. 18 a obriga do empresario
de informar aos seus traballadores sobre os riscos que poidan afectar á súa saúde e as medidas preventi-
vas que deben aplicar para evitalos. 

Co presente manual pretende dar a coñecer aos traballadores do sector agropecuario, os riscos máis fre-
cuentes aos que se atopan expostos e as medidas preventivas xerais que se poden adoptar para evitalos. 

Desde a Área de Prevención de FREMAP agardamos que esta publicación contribúa á mellora dos
niveis de seguridade e saúde neste sector de actividade. 



Pola súa natureza tóxica, todos os insecticidas teñen efectos nocivos sobre o home. 

O risco para a saúde humana depende en gran medida de tres factores:
• TOXICIDADE DO PROPIO INSECTICIDA.
• FORMA DE EXPOSICIÓN.
• TEMPO DE EXPOSICIÓN.

Canto maior sexa calquera destes tres factores, maior é o risco. Os riscos específicos dos insecticidas sobre
a saúde son:

Poden ser de dous tipos. 

Intoxicación Aguda
Ocorre cando o insecticida entra no organismo
nunha única dose e se producen efectos nocivos
(intoxicación) nun prazo máximo de 24 horas.

Exemplo: inxestión accidental dun insecticida
líquido, sen cor nin olor, por confusión con auga. Outro exemplo podería ser manifestar síntomas de
intoxicación por contacto dun insecticida coa pel do traballador durante un tratamento por non
empregar guantes de protección.

Intoxicación Crónica
Ocorre a longo prazo e prodúcese como consecuen-
cia da exposición ao insecticida durante longos
períodos de tempo, de forma que estas pequenas
doses de insecticida se van acumulando no organis-
mo do traballador, ata que se comezan a manifestar
síntomas de intoxicación.

Os seus efectos maniféstanse a longo prazo, sendo
entón moi perigosos e a miúdo irreversibles. Así
ocorre coas lesións crónicas do sistema nervioso,
fígado e riles, así como a aparición de cancro.

6

Riscos para a saúde2

INTOXICACIÓNS

RISCO PARA A SAÚDE = TOXICIDADE x FORMA DE EXPOSICIÓN x TEMPO DE
EXPOSICIÓN

Riscos para a saúde2
DANOS PARA A SAÚDE
Os danos dos insecticidas sobre a saúde son moi variados, algúns deles son: 

• Reaccións alérxicas e inflamatorias sobre pel e ollos.

• Efectos sobre o sistema nerviosos central e periférico.

• Capacidade de producir cancro ou aumentar a súa probabilidade de aparición.

• Riscos de prexudicar a fertilidade. 

• Capacidade de producir danos e lesións no feto
durante o seu desenvolvemento intrauterino,
así como danos xenéticos hereditarios.

• Morte.

OUTROS RISCOS
O almacenamento de determinados insecticidas en
condicións inadecuadas pode orixinar incendios e/ou
explosión. 

• Efectos negativos no medio ambiente (capa de ozono), tanto na flora/fauna/medio acuático.

Vías de entrada3
VÍA DÉRMICA: É a principal vía de entrada do
tóxico ao organismo e ocorre cando o insecticida
entra en contacto coa pel núa. Prodúcese por salpi-
caduras, derrames, uso de roupa contaminada, etc...
Son especialmente sensibles á entrada de contami-
nantes as mucosas (ollos, beizos, boca en xeral e
xenitais, por presentar estas zonas menor grosor de
pel). Aqueles produtos líquidos e máis concentra-
dos son máis perigosos pola súa facilidade de atra-
vesar a pel.
VÍA RESPIRATORIA: A través desta vía, peque-
nas partículas de insecticida poden penetrar no orga-
nismo ao respirar ar contaminado procedente de tra-
tamentos levados a cabo con equipos que orixinan
pequenísimas gotas de produto (atomizadores e
nebulizadores). Esta situación agrávase en espazos
pechados (invernadoiros, almacéns, cortellos, etc...)
e con altas temperaturas.

Vías de entrada3
VÍA DIXESTIVA: A entrada do insecticida
ten lugar a través da boca pasando ao aparato
dixestivo. Isto sucede cando se leva a cabo de
forma errónea a manipulación e aplicación dos
mesmos, ao impregnarse as mans do produto e
tocar a cara, polo contacto directo do insecticida
cos beizos ou mucosas, ao comer alimentos coas
mans contaminadas, ou beber, fumar, soprar
boquillas, etc... durante o tratamento.  

VÍA PARENTAL: A entrada do tóxico prodú-
cese cando a pel non ten protección e presenta
feridas, chagas, picadas, esfoladuras, etc..., cir-
cunstancias especialmente perigosas porque supo-
ñen unha vía de entrada directa do insecticida ao
sangue.

Factores que inflúen na súa
Toxicidade

4
A toxicidade dun produto fitosanitario está determinada polos seguintes factores: 

A) O PROPIO CONDUTO FITOSANITARIO
Toxicidade da materia activa
Así temos a seguinte clasificación: nocivos, tóxicos e moi tóxico.

Dose e concentración
A maior dose e maior concentración, maior risco. 

Mesturas
A mestura de varios produtos
fitosanitarios pode facer aumen-
tar o risco de toxicidade da mes-
tura. 

Volatilidade
Canto máis volátil sexa, maior
risco de inhalación a través das
vías respiratorias.

Factores que inflúen na súa
Toxicidade

4
Presentación
Os insecticidas poden aparecer en distintos estados (sólido, líquido e gasoso), en xeral aqueles que se
aplican en forma gasosa e líquida resultan máis perigosos para a saúde. 

Olor e cor
Algúns produtos fitosanitarios que presentan un olor desagradable e cor rechamante, acostuman ser
máis seguros para o traballador, pois estas características fan que sexan advertidos polo mesmo, provo-
cando a repulsa ou rexeite deste ao contacto con eles. 

B) AS CONDICIÓNS CLIMÁTICAS E O
AMBIENTE DE TRABALLO
Temperatura ambiental e estabilida-
de atmosférica
A maior temperatura ambiental maior risco,
ademais, o traballador tende a quitar roupa,
polo que diminúe o grao de protección.

Evitar a aplicación dos tratamentos en días
de alto grao de incidencia solar e con presen-
za de vento.

C) O PROPIO TRABALLADOR
Sexo
O sexo feminino é máis susceptible á sensación tóxica destas substancias, pola súa condición reprodu-
tora, sendo especialmente sensibles en períodos de xestación e lactación. 

Idade
Existen dous grupos de idade onde os efectos tóxicos pola exposición a produtos fitosanitarios son espe-
cialmente sensibles, os anciáns e os nenos, especialmente os lactantes onde os efectos son moito máis
graves. 

Estado nutricional e dieta
Un bo estado nutricional supón unha mellor
predisposición á resposta tóxica.

Estado de saúde
A existencia de determinadas patoloxías, espe-
cialmente as relacionadas con insuficiencias car-
díacas, renais e hepáticas ou simplemente a pre-
senza de feridas na pel fan que o individuo sexa
máis sensible a estas substancias tóxicas.

Factores que inflúen na súa
Toxicidade

4
Actitude: Descoñecemento do risco e protección persoal
É fundamental o coñecemento dos riscos que supón a manipulación e uso incorrecto destes produtos
para tomar as medidas preventivas necesarias.

Mal uso dos produtos fitosanitarios
Directamente relacionado co anterior, o descoñecemento do que se manipula implica un mal uso des-
tes produtos. 

Hábitos hixiénicos
Determinados hábitos como falta de hixiene, consu-
mo de alcohol, de tabaco, etc... aumentan os riscos
destes produtos para a saúde.

OUTROS FACTORES
Tipo de cultivos
O uso de produtos fitosanitarios en espazos pecha-
dos (invernadoiros, cultivos baixo plástico)
aumenta o risco para o traballador.

No caso de cultivos de porte alto (froiteiras, oli-
veiras,...) aumenta o risco para as vías respiratorias
e para as extremidades superiores (torso, brazos,
cabeza,...).

Forma de emprego ou aplicación
A realización de tratamentos con maquinaria que produce tamaños de gota moi pequenos supón maior
risco para a saíde, xa que estas gotas poden penetrar con maior facilidade a través das vías respiratorias. 

Tempo de exposición
Canto maior sexa este, maior risco de intoxicación, e polo tanto, neste sentido as medidas de protec-
ción deben ir encamiñadas a diminuílo.

A Etiqueta e Ficha de Datos
de Seguridade: Información
e Interpretación

5

ETIQUETA:
A etiqueta ofrece información sobre o uso do produto fitosanitario. O cumprimento das súas recomen-
dacións supón unha garantía de eficacia e seguridade do produto.
Entre outras, contén a seguinte información: 
✓ Nome comercial do insecticida.
✓ Nome de materias activas e outras substancias contidas na formulación.
✓ Concentración da materia activa.
✓ Cantidade neta do produto contido no envase. 
✓ Tipo de insecticida: insecticida, herbicida, funxicida, raticida,...
✓ Tipo de formulación: po mollable, líquido emulsionable, po para esparexer, gránulos solubles, etc...
✓ Doses e modo de emprego.
✓ Aplicacións e usos autorizados.
✓ Prazo de seguridade.
✓ Número de inscrición no rexistro oficial correspondente (Ministerio de Sanidade e Consumo ou

Ministerio de Agricultura, Pesca e Alimentación), así como o ano que finaliza a autorización da súa
comercialización.

✓ Número de referencia do lote de fabricación, data de fabricación e data de caducidade, nos casos nos
que se poida garantir a estabilidade do produto en almacén durante un período mínimo de 2 anos en
condicións normais.

✓ Clasificación toxicolóxica e símbolos e indicacións de perigo en forma de pictograma.  
✓ Frases “R”, alusivas aos riscos e perigos que pode implicar o uso, manipulación do insecticida e alma-

cenamento.
✓ Frases “S”, relativas aos consellos de prudencia que deben ser aplicados e tidos en conta durante a

manipulación do insecticida e almacenamento.

✓ Información sobre xestión de residuos (envases e sobrantes de caldo).

✓ Síntomas de intoxicación e indicacións sobre primeiros auxilios para casos de intoxicación ou accidentes.

✓ Teléfono do Instituto Nacional de Toxicoloxía: 915 620 420.

✓ Antídotos e recomendacións ao persoal sanitario no caso de intoxicacións.

Explosivo

E

Facilmente
inflamable

F

Moi tóxico

T+

Nocivo

Xn

Corrosivo

C

Perigoso para o
ambiente

N

Irritante

Xi

Tóxico

T

Extremadamente
inflamable

F+

Comburente

O

A Etiqueta e Ficha de Datos
de Seguridade: Información
e Interpretación

5

FICHA DE DATOS DE SEGURIDADE: 
Contén a información necesaria (máis
completa que na etiqueta) para que
aquelas persoas que manipulen e usen un
determinado insecticida adopten as
medidas necesarias para a protección do
ambiente, a saúde e a seguridade no lugar
de traballo.

Esta ficha debe ser entregada polo fabri-
cante ou distribuidor ao usuario de forma
gratuíta no momento da primeira com-
pra do insecticida, ou cando se produzan
revisións da mesma. A ficha de datos de
seguridade deberá estar datada e actuali-
zada segundo normativa vixente.

É obrigatorio que a empresa dispoña de todas as fichas de datos de seguridade de todos os insecticidas
empregados, debendo estar estas a disposición dos traballadores para que as poidan consultar. 

A ficha de datos de seguridade debe ser redactada polo menos en castelán (lingua oficial do Estado
Español) e debe incluír obrigatoriamente os seguinte apartados:

01. Identificación do insecticida.
02. Identificación do fabricante.
03. Datos sobre a composición.
04. Identificación de perigos.
05. Primeiros auxilios.
06. Medidas de loita contra incendios.
07. Medidas contra verteduras accidentais.
08. Manipulación e almacenamento.
09. Control da exposición/protección individual.
10. Propiedades físicas e químicas.
11. Estabilidade/reactividade.
12. Información toxicolóxica.
13. Información ecolóxica.
14. Eliminación de residuos.
15. Informacións regulamentarias.
16. Outras informacións.

Formación e Información do
Traballador

6
✓ Dispor da correspondente acreditación

que autoriza o traballador para manipular
insecticidas (Carné de Manipulador de
Produtos Fitosanitarios, niveis Básico,
Cualificado ou Especial).

✓ Dispor da suficiente información (instru-
cións claras e fáciles) acerca de cada acti-
vidade ou traballo que implique exposi-
ción a insecticidas, así como os riscos
inherentes ao uso do insecticida, precau-
cións, doses, técnica de aplicación, uso
de equipos de protección persoal e outras
consideracións necesarias para minimizar
os riscos e evitar posibles accidentes.

✓ Consultar a etiqueta e ficha de datos de
seguridade do produto fitosanitario.

✓ Compra só produtos autorizados para o tratamento a levar a cabo, non caducados e con Rexistro Ofi-
cial vixente. En caso de dúbidas consultar a especialistas, solicitar asesoramento técnico. 

✓ Compra só a cantidade necesaria, para que non sobre en exceso e se conserve en perfecto estado.

✓ Se se adquiren produtos fitosani-
tarios clasificados como MOI
TÓXICOS deberase dispor da
autorización especial oportuna
(só empresas especializadas e
autorizadas). 

✓ Adquirir produtos no seu envase
orixinal e precintados, rexeitan-
do aqueles produtos de venda a
granel, sen etiquetas ou con
defectos, en mal estado, sen pre-
cintos, abertos, etc...

Selección e Compra7

Transporte8
✓ Durante o transporte, tanto o condutor como

os pasaxeiros deben ir illados da carga, é dicir,
en habitáculos separados.

✓ Non se poden transportar conxuntamente
insecticidas con pensos, alimentos e animais.

✓ Os insecticidas deben estar en envases orixi-
nais, pechados hermeticamente e axeitada-
mente etiquetados.

✓ A carga debe estar suxeita e inmobilizada para evitar movementos e golpes que provoquen roturas e
derrames. Tamén é conveniente inmobilizar os envases de insecticidas en caixas ou contedores
estancos para evitar derrames en caso de roturas.

✓ Evitar ou eliminar a presenza de obxectos punzantes ou arestas que puidesen danar os envases.

✓ Portar material absorbente e extintores contra incendios para ser empregados en caso de accidente.

✓ Protexer a carga da intemperie e inclemencias do tempo (choiva, orballo, vento, insolación...).

✓ Realizar as operacións de carga e descarga con sumo coidado.

Almacenamento9
Condicións construtivas e de emprazamento dos locais de almacén
✓ Evitar que os locais se sitúen en zonas con risco de inundación e procurar o afastamento do almacén

dos cursos de auga.

✓ Situar o local de almacenamento fóra de zonas urbanas habitadas.

✓ Os materiais de construción do local deben ser ignífugos (formigón, aceiro, ferro, chan de cemento,
etc...).

✓ Igualmente, os materiais deben ser illantes da humidade e a cuberta do local impermeable.

✓ O piso ou chan debe estar impermeabilizado, de fácil limpeza, sen gretas e con rebordo estanco de
polo menos 20 cm de altura, para conter e evitar filtracións e derrames accidentais dos insecticidas.

✓ O local disporá dunha rede de des-
augadoiro con fosa impermeabili-
zada e nunca conectada á rede de
sumidoiros públicos ou cursos de
auga.

✓ Nunca se almacenará nun soto, ou
en locais sen ventás.

Almacenamento9
✓ Se non existe ventilación natural axeitada, dispor de equipos

de ventilación forzada.

✓ A temperatura no almacén debe ser máis ou menos constante,
evitando grandes oscilacións desta.

✓ Evitar sitios moi húmidos (acelera o proceso de estrago das
embalaxes, oxidación de envases metálicos e facilita o des-
prendemento das etiquetas).

✓ Nunca almacenar este tipo de produtos en vivendas particu-
lares.

✓ O almacenamento débese realizar en locais non habitados e
preferiblemente nas plantas baixas.

✓ As dependencias destinadas á almacenaxe de produtos fitosa-
nitarios deben estar separadas, mediante unha parede de obra,
das dependencias destinadas a outros fins.

Medidas de seguridade
✓ Dispor dun cerramento axeitado do local de almacenamento

para impedir o acceso non desexado de persoas.

✓ Dispor de medidas de protección contra incendios, cumprindo coa normativa en vigor ao respecto.
Situar e sinalizar os extintores, dispor de portas contra incendios que abran cara a fóra, etc...

✓ Dotar ao local da iluminación necesaria. 

✓ A instalación eléctrica debe ser a axeitada ao risco que representa o almacenamento destes produtos. 

✓ Os corredores, portas, accesos e saídas deben estar libres de obstáculos.

✓ Aplicar as medidas necesarias para conseguir a orde e limpeza axeitados no local.

✓ Dispor de saídas de emerxencia.

✓ Sinalización conveniente en canto a: saídas de emerxencia, prohibición de fumar, prohibición de
facer lume, prohibición de comer e beber, non usar o almacén como garaxe de vehículos, prohibido
o paso de persoas non autorizadas, medios de extinción e protección, almacenamento de cada un dos
grupos de insecticidas, etc...

Almacenamento9
✓ Revisión periódica de cada unha destas

medidas.
✓ Dispor dunha listaxe cos números de telé-

fonos de urxencias e do Instituto Nacional
de Toxicoloxía (915 620 420) en sitios
estratéxicos do local.

✓ Dispor de planos do local con saída de
emerxencia, sinalizando o almacenamento
de cada un dos grupos de insecticidas.

✓ Dispor de material inerte e absorbente para
recoller posibles derrames ou vertidos, así
como dos contedores axeitados para isto
(tanto sólidos como líquidos).

✓ En caso de fugas, derrames ou vertidos evitar o contacto directo con estes produtos.

✓ Dispor dos equipos de protección axeitados. 

✓ Dispor de ducha de emerxencia e lavaollos.

✓ Dispor de servizos hixiénicos para o aseo persoal ao finalizar a xornada ou a exposición ao insecticida.

✓ Dispor de caixa de primeiros auxilios.
✓ Evitar o acceso dos nenos ás instalacións.
✓ Contar cun plan de emerxencia e evacuación do almacén segundo a lexislación vixente, revisado

polo Servizo de Prevención de Riscos Laborais.
✓ Dispor de toda a documentación e licenza oportunas para o local e tipo de insecticidas alí almacena-

dos, de igual modo, dispor de Fichas de Datos de Seguridade e documentación específica.
✓ Manter os produtos gardados baixo chave.
✓ En puntos estratéxicos, lugares visibles e no idioma da maioría dos traballadores debe estar exposto o

protocolo ou procedemento a seguir en caso de accidente.

Almacenamento9
Recomendacións no almacenamento de insecticidas
✓ O almacenamento, respecto á cantidade de insecti-

cida, debe ser o mínimo posible e respecto ao tem-
po, só o imprescindible.

✓ Débese seguir o programa de xestión dos mesmos
baseado no lema “primeiro en entrar primeiro en
saír”.

✓ Nunca almacenar xunto a pensos nin alimentos.

✓ Evitar o contacto directo dos envases co chan, situa-
los sobre material illante (exemplo: palés axeitados,
estantes...).

✓ Non amorear envases. Limitar a altura do amoreado para evitar o estrago dos mesmos.

✓ Nunca almacenar produtos fitosanitarios en envases que non sexan os orixinais.

✓ Evitar almacenar preto dos produtos fitosanitarios material combustible (papel, cartón, madeira,
etc...) ou inflamable.

✓ Os insecticidas caducados deben ser desbotados (xestor autorizado de residuos). 

✓ Pódese optar por almacenar separadamente os distintos produtos fitosanitarios en función de: 

• Uso: herbicidas, insecticidas, funxicidas...

• Toxicidade: moi tóxicos, tóxicos e nocivos

• Outros riscos: inflamables, combustibles, explosivos, etc....

✓ As zonas de almacenamento de produtos clasificados como MOI TÓXICOS deben ser zonas moi
ben ventiladas e, en caso de fumigantes, o acceso debe estar restrinxido e ser só para persoal autori-
zado.

Preparación da Mestura10
Supón unha operación de alto risco
porque a miúdo as materias activas que
aparecen nas formulacións de insectici-
das atópanse en altas concentracións.

Antes da mestura:
✓ Consultar a etiqueta do envase e a

ficha de seguridade do produto, para
coñecer doses, medidas de precaución,
riscos, protección persoal, compatibi-
lidade con outros produtos, etc...

✓ A zona elixida para realizar a mestura
debe estar ao ar libre e ben ventilada,
evitando locais ou espazos pechados e mal ventilados. 

✓ Nunca manipular insecticidas dentro das vivendas ou zonas próximas a correntes de auga, fontes,
pozos, mananciais, abrevadeiros, zonas habitadas, etc....

✓ Nunca manexar insecticidas en lugares ou plataformas inestables que poidan orixinar un derrame.
✓ Empregar os equipos de protección individual recomendados nas fichas de seguridade do produto.
✓ Dispor do equipo básico de primeiros auxilios, roupa limpa, auga, xabón, etc....
✓ Calcular o caldo de tratamento que vai ser necesario empregar, para que non sobre.
✓ Facer a mestura xusto antes de tratar e na mesma explotación ou finca onde se vai a levar a cabo a

aplicación.

Respecto aos equipos e utensilios a empregar:
✓ Usar equipos de aplicación axeitados e en perfectas condicións.

✓ Realizar unha calibración correcta dos mesmos.

✓ Usar recipientes (caldeiros ou bidóns) e medidores graduados, así como funís, filtros ou coadores que
permitan unha dosificación correcta e eviten derrames e salpicaduras.

✓ Usar auga limpa, para evitar a obturación dos equipos. 

✓ Os utensilios empregados para a mestura de insecticidas serán de uso exclusivo, evitando outros posi-
bles usos. 

✓ Usar paletas ou recolledores co mando o máis longo posible para evitar entrar en contacto co produto
(exemplo: ao meter a man en sacos ou bolsas que conteñen insecticidas en forma de po).

✓ Despois de realizar as operacións de mestura e
carga de insecticidas, limpar axeitadamente
todas as ferramentas e utensilios empregados
que serán gardados en lugar seguro despois da
súa utilización.

✓ Nunca deixar utensilios, equipos e envases
abandonados na zona de aplicación.

✓ Nunca empregar as mans nin brazos para o
cálculo da cantidade a empregar e tampouco
para remover a mestura.

Preparación da Mestura10
Durante a mestura: 
✓ Ter en conta a idea: “maior concentración non signifi-

ca maior eficacia, pero si maior risco para a saúde”.

✓ Os insecticidas concentrados que se mesturan previa-
mente en auga mídense antes e engádenselle ao depósi-
to do equipo parcialmente cheo de auga.

✓ Calibrar a dose de tratamento en función da dose indi-
cada na etiqueta e a superficie do cultivo a tratar.

✓ Mesturar os insecticidas con coidado e lentamente. 

✓ Nunca mesturar dous ou máis produtos sen coñecer a súa reactividade e estabilidade conxunta.

✓ Se o insecticida aparece en estado sólido (para emprego directo ou mollable), débese manipular con sufi-
ciente coidado como para non levantar po ou salpicaduras. 

✓ Verter con coidado os líquidos, evitando salpicaduras e derrames.

✓ Se o formulado é po mollable, realizar unha preparación previa mesturando 1/3 do produto con 2/3 de
auga, facendo unha papa e enchendo e homoxeneizando conve-
nientemente a continuación.

✓ Para a manipulación daqueles insecticidas que poden despren-
der po ou vapores tóxicos, adoptar medidas de protección perso-
ais axeitadas mediante o uso de protectores respiratorios, guan-
tes, lentes ou pantallas faciais e traxes ou mandís.

✓ Non engadir ao caldo de tratamento gasóleos como antiespu-
mante.

✓ Nunca succionar insecticidas líquidos con tubos ou gomas para
o transvase deste dun recipiente a outro, polo alto risco de
inxestión accidental que isto implica.

✓ No caso que sexa necesario realizar transvases de insecticidas
por rotura ou estrago do seu envase, no novo envase ou reci-
piente débese especificar o nome do produto contido, así como
os perigos e efectos nocivos deste.

✓ En calquera caso, realizar os mínimos transvases posibles de insecticidas dun recipiente a outro.

Despois da mestura:
✓ Manter os insecticidas sobrantes nos seus envases orixinais.
✓ Estes envases debe ser pechados e almacenados correc-

tamente para evitar fugas, derrames e accidentes.
✓ Enxugue enerxicamente tres veces cada envase que

empregue, vertendo a auga empregada no depósito do
pulverizador.

✓ Os envases baleiros (residuos perigosos) deben ser
inutilizados e devoltos ao fabricante ou a un xestor de
residuos autorizado.

Aplicación11
Respecto aos equipos de tratamento:
✓ Revisar minuciosamente o equipo de aplicación, antes

e durante o tratamento, en canto á súa impermeabili-
dade, bo funcionamento, estanquidade de xuntas,
tapóns, boquillas, etc., que eviten posibles fugas do
produto. En caso de estrago dalgún elemento ou peza,
substituíla.

✓ Rexeitar equipos defectuosos (exemplo: mochilas
individuais con fugas que mollen a roupa do operario
co insecticida).

✓ É preferible usar tractores con cabinas pechadas dota-
das de filtros axeitados, que purifiquen o ar.

✓ É conveniente usar canóns ou pulverizadores hidrop-
neumáticos, nebulizadores en frío e, en xeral, maqui-
naria ou métodos automatizados que non impliquen
a participación ou presenza directa do operario duran-
te o tratamento.

✓ Realizar tratamentos rápidos e efectivos. 

✓ Usar equipos específicos para cada insecticida, pro-
vistos de medidas de seguridade para o aplicador.
Exemplo: equipos provistos de pistolas para a aplica-
ción de herbicidas con pantallas protectoras, que evi-
tan procesos de deriva do herbicida e protexen as par-
tes baixas do traballador. 

✓ Se se emprega un pulverizador de tipo mochila, levar no lombo unha prenda impermeable entre ela
e a mochila, o que previrá derrames ou impregnacións do caldo con tratamento da roupa de traballo.

✓ Se as boquillas se atascan, nunca sopralas para as desatascar, deberase empregar auga ou ar a presión.

Respecto ás condicións climáticas:
✓ Evitar levar a cabo o tratamento durante as horas do día con maior incidencia solar, especialmente

en invernadoiros. Aconséllase traballar con temperaturas frescas (segundo estación), nas nosas lati-
tudes desde a madrugada ata as 9-10 da mañá.

✓ Non realizar tratamentos con presenza de vento. En caso de que se produzan leves brisas, tratar sem-
pre a favor do vento.

✓ Non realizar o tratamento durante períodos de
traballos con elevadas temperaturas (rápida eva-
poración do produto).

✓ Non realizar tratamentos en días chuviosos ou con
risco de choiva.

Aplicación11
Aplicación propiamente dita: 
✓ Empregar as prendas e equipos de protección

individual recomendados na ficha de segurida-
de do produto.

✓ Realizar o tratamento acompañado polo menos
doutro compañeiro.

✓ En ambientes pechados e con altas temperatu-
ras, asegurar unha axeitada ventilación e o uso
de equipo de protección respiratoria e dérmica.
Evitar o emprego de produtos volátiles en espa-
zos pechados con pouca ventilación.

✓ É necesaria unha boa organización do traballo,
mediante a rotación do persoal aplicador, evi-
tando así que pase longos períodos de tempo
realizando os traballos. O ideal sería non supe-
rar unha exposición (mestura/carga e aplica-
ción) de media xornada laboral. 

✓ Non comer, beber ou fumar durante o tratamento.

✓ Non tomar bebidas alcohólicas durante a aplica-
ción, nin inmediatamente despois, xa que o alco-
hol potencia a acción do insecticida.

✓ Se se realizan descansos, non hai que se quedar
nunca na zona de tratamento, debido ao tempo
de permanencia deste.

✓ Non tocar a cara ou outra zona do corpo núa
durante a manipulación dos mesmos.

✓ Lavar ben as mans e a cara cada vez que se faga un descanso, antes de comer, beber, fumar ou ir
ao servizo (pois moitos insecticidas penetran a través das mucosas e zonas onde a pel é máis fina).

Despois da aplicación: 
✓ Cambiar de roupa no lugar de traballo, non face-

lo no domicilio particular para non levar o con-
taminante a casa.

✓ Ao cambiarse de roupa de traballo, lavar as
prendas separadas do resto e ducharse con auga
e xabón.

✓ Antes de quitalos, limpar convenientemente os
equipos de protección individual e deixar secar
despois de cada tratamento. Gardaranse nun
lugar limpo, seco e ben ventilado, separado das
demais habitacións.

✓ Nunca abandonar equipos ou envases de produ-
tos fitosanitarios.

Sinalización das Áreas
Tratadas

12
✓ Sinalizar axeitadamente e de forma visible

as zonas sobre as que se realizaron os trata-
mentos, así como a prohibición de entrar
na zona durante o tempo de permanencia
do insecticida, ou polo menos un prazo de
seguridade en función das características
da área tratada (en zonas pechadas como
invernadoiros, a prohibición pode esten-
derse ata unha semana despois do trata-
mento, mentres que en cultivos ao ar libre
este período pode ser menor, segundo o
tipo de insecticida e a dose aplicada).

Mantemento e Limpeza de
Equipos de Tratamento

13
Unha vez finalizado o tratamento, é importante realizar unha axeitada limpeza e mantemento dos equi-
pos empregados. Para isto: 

✓ Nunca deixar restos de caldo de tratamento nestes equipos.

✓ Limpalos ao finalizar a tempada de tratamentos, periodicamente se se emprega con frecuencia ou
cando se cambie o tipo de insecticida.

✓ Durante a limpeza ter coidado
para evitar derrames e salpicadu-
ras, así como restos do caldo de
tratamento.

✓ Débense usar os equipos de pro-
tección individual recomendados
nas fichas de seguridade.

Mantemento e Limpeza de
Equipos de Tratamento

13
✓ O lugar de lavado do equipo debe ser eli-

xido coidadosamente, evitando que a
auga procedente do lavado empape a
terra ou acabe noutras augas, cursos,
pozos, etc....

✓ Para a limpeza, bombear auga quente con
xabón ou ben desmontar boquillas e filtros
seguindo as instrucións do fabricante.

✓ O resto de utensilios empregados para a
aplicación de insecticidas deben ser lim-
pados convenientemente.

✓ Usar produtos específicos para a limpeza
(consultar fabricantes).

Eliminación de Envases e Restos
sobrantes de Caldos de Tratamento

14

✓ Os envases de insecticidas, sobrantes e augas de lavado dos equipos de tratamento son considerados
como residuos tóxicos e perigosos, non podendo ser eliminados xunto aos residuos sólidos urbanos,
debendo ser tratados por un xestor autorizado de residuos.

✓ Está prohibido abandonalos ou eliminalos de forma incontrolada (queimalos, deixalos no campo,
soterralos, desbotalos en vertedoiros incontrolados, etc...).

✓ Durante a manipulación dos envases usar
equipos de protección individual recomenda-
dos na ficha de seguridade do produto.

✓ Recoméndase realizar un triplo enxugado do
envase que asegure unha maior eliminación
ou lavado do insecticida e, en última instan-
cia, perforar o fondo sen danar a etiqueta e
esmagar o envase para evitar que poida ser
empregado para outros fins.

Eliminación de Envases e restos
sobrantes de Caldos de
Tratamento

14

As instrucións para realizar o triplo enxugado son:

1. Botar todo o contido do envase no tanque do
equipo de aplicación.

2. Encher o envase baleiro con auga ata unha tercei-
ra parte da súa capacidade.

3. Tapar o envase e axitar vigorosamente.

4. Botar de novo o contido no tanque.

5. Repetir esta operación ata tres veces.

Situacións de Alto Risco15
As situacións de alto risco son: 
✓ Emprego de insecticidas gasosos en fumigacións.
✓ Mestura e carga de insecticidas, que debido á alta concentración da materia activa acostuman des-

prender partículas en forma de po e vapores facilmente inhalables.
✓ Tratamentos con insecticidas en forma de po.
✓ Tratamentos mediante pulverizacións en forma de nebulizacións e atomizacións, potencialmente

inhalables polo traballador.
✓ Emprego de formulacións que des-

prenden vapores, pola alta volatili-
dade dos seus compoñentes, insec-
ticidas e disolventes orgánicos.
Con frecuencia son formulacións
do tipo de líquidos emulsionables.

✓ Emprego de insecticidas en culti-
vos ou espazos pechados, tales
como invernadoiros, almacéns,
silos, locais, etc...

✓ Emprego de insecticidas en ambien-
tes de traballo con altas temperatu-
ras e baixa humidade.

Equipos de Protección
Individual

16
A súa función é protexer ao traballador fronte a exposicións
por insecticidas.

Os equipos recomendados son:

PARTE DO CORPO A PROTEXER

SOMBREIROS, GORROS E CAPARUCHASCABEZA

LENTES PROTECTORAS 
E PANTALLAS FACIAISCARA E OLLOS

TRAXES DE PROTECCIÓN E MANDÍSBRAZOS, TORSO E PERNAS

GUANTESMANS

BOTAS ALTASPÉS

MÁSCARAS DE PROTECCIÓNVÍAS RESPIRATORIAS

PRENDA OU EQUIPO
DE PROTECCIÓN

Guantes de Protección16.1

De entre os diferentes materiais de fabricación, os máis axeitados para a protección fronte a riscos quími-
cos son NEOPRENO, NITRILO e determinados guantes de LÁTEX, sendo este último o que presen-
ta maior protección fronte aos insecticidas.

Cando se deben usar?

Os guantes sempre se deben usar durante a mestura, aplicación de insecticidas ou envases que o conte-
ñan e limpeza dos equipos, é dicir, en calquera tarefa que poida supor exposición aos mesmos. 

Normas de uso e mantemento 

✓ Revisalos minuciosamente antes de usalos.

✓ Se durante o traballo de aplicación o operario ha de
levantar o brazo debido á altura do cultivo, recoméndase
que as mangas queden por encima do traxe e se suxeiten
os guantes con cinta adhesiva.

✓ Despois dunha exposición, lavalos primeiro por fóra
antes de quitalos das mans e, unha vez quitados, por
dentro e por fóra.

GUANTES de NITRILO os máis idóneos para protexer ao traballador 
fronte aos riscos por exposición a insecticidas

Guantes de Protección16.1

✓ Secar voltos cara a fóra e colgados dos dedos,
antes de volver a usalos.

✓ Por último, despois de usar os guantes, o
operario debe lavar as mans.

✓ Substituílos cando presenten síntomas de
estrago tales como desgastes, roturas, buratos
ou dilatacións, pois a súa capacidade protec-
tora diminuíu.

✓ Aínda cando conserven a súa integridade, é
recomendable substituílos de forma periódica.

✓  Por regra xeral, débense almacenar as pren-
das nun lugar seco, en bolsas illadas do
ambiente e evitar as exposicións prolonga-
das á luz solar directa.

✓ En todo caso, seguir as instrucións e reco-
mendacións do fabricante.

Traxes de Protección16.2

Normas de uso e mantemento dos traxes de protección
✓ Revisalos minuciosamente antes de usalos.

✓ En caso de traxes dun só uso, non os volver pór despois de utilizados.

✓ Quitar o traxe cos guantes postos tirando das mangas sen os volver do revés.

✓ Débense axustar ás botas e aos guantes.

✓ Deben cubrir todo o corpo e estar axus-
tados nas zonas do pescozo, puños e
nocellos.

✓ Os mandís supoñen unha protección
adicional ao do traxe, colócanse sobre
este e recoméndanse sobre todo nas
tarefas de mestura do insecticida e car-
ga do equipo de tratamento, cando se
manipulan formulacións concentradas.

Os traxes de protección para protexer fronte á exposición de insecticidas son os
TRAXES DO TIPO 4, 6 E ROUPA DE PROTECCIÓN PARCIAL

Traxes de Protección16.2

✓ Os mandís deben cubrir a parte dianteira, ambos lados do
corpo e ter unha lonxitude tal que cheguen ata a parte supe-
rior das botas.

✓ Almacenalos ou gardalos separados do resto da roupa.

✓ Despois dunha exposición, realizar unha descontaminación
axeitada mediante un lavado. 

✓ Nunca lavar co resto da roupa.

✓ En caso de poder lavar independentemente, respectar as
recomendacións do fabricante ao respecto.

✓ Establecer un calendario de uso e substitución dos traxes de
protección. 

✓ Substituílos cando presenten síntomas de estrago tales como desgastes, roturas ou buratos, pois a capaci-
dade protectora diminuirá.

✓ Por regra xeral, almacenar as prendas en lugar seco e evitar as exposicións prolongadas á luz solar
directa.

✓ En calquera caso seguir as instrucións e recomendacións do fabricante.

Lentes de Protección e
Pantallas Faciais

16.3

✓ Protexen a cara e os ollos de proxeccións de líquido de insecticida por derrames, salpicaduras ou
emanacións de vapores ou gases. Algúns insecticidas poden ter certa natureza ácida ou cáustica, polo
que derrames ou salpicaduras poden supor graves danos para os ollos e a cara.

✓ No caso das pantallas faciais, deben cubrir toda a cara.

✓ Deben evitar que se embacen, mediante a presenza de orificios que permitan unha axeitada ventila-
ción ou mediante a presenza de válvulas.

✓ Se se trata de lentes, estas deben axustarse perfectamente á cara, evitando a entrada de produtos
contaminantes por calquera lado das mesmas.

Normas de uso e mantemento 
✓ O seu uso debe ser persoal e indivi-

dual.
✓ Realizar unha axeitada limpeza des-

pois de cada uso.
✓ Reparar estragos se é posible.

✓ Substituílas cando sexa necesario.

✓ Debe dispor do marcado CE.

Botas16.4

Este calzado debe cumprir as seguintes características:

✓ Ser pechado e impermeable. 

✓ Ser altas, ata o papo da perna.

✓ Ser de goma e non enguatadas ou con outro tipo de recubrimen-
to téxtil, xa que o insecticida podería entrar en contacto con
este tecido e impregnarse, sendo a limpeza máis difícil.

✓ Debe dispor de Marcado CE.

Normas de uso e mantemento 
Uso persoal de cada operario.

Deben quedar axustadas por dentro dos pantalóns do traxe para que o líquido insecticida non penetre no
interior da bota ao escorrer.

Despois de cada exposición, deben ser lavadas, tanto por dentro como por fóra e deixaranse secar para
o vindeiro uso.

Cambialas cando sexa necesario.

Equipos de Protección
Respiratoria

16.5

Constan de dúas partes:

- Adaptador facial: os máis empregados son máscaras.

- Filtros: a súa función é filtrar ou absorber as moléculas de contaminantes presentes no ar.

Normas de uso e mantemento 
✓ Uso obrigatorio, persoal e individual.

✓ Antes de usalos, revisar minuciosamente todos os elementos: válvulas, arnés, visor, filtros.

✓ Deberase controlar o tempo empregado e a natureza química dos insecticidas.

✓ Limpar o adaptador facial, despois de cada uso (auga e xabón).

✓ Os filtros non poden ser lavados, soprados ou rexenerados.

✓ Reparar os estragos só se é posible.

✓ Gardar en bolsas ou caixas axeitadas, en lugar seco, protexidas do po, luz solar e afastados de insecti-
cidas cando non se estean empregando xa que os filtros de protección química seguen actuando aín-
da que non se estean a usar, chegando a colmatarse.

✓ Non deformar o adaptador facial.

✓ En calquera caso, seguir as instrucións e reco-
mendacións do fabricante.

Equipos de Protección
Respiratoria

16.5

Código e Cores dos Filtros de Protección
A aplicación dun filtro queda definida pola combinación dunha letra e unha banda de cor que se expo-
ñen na seguinte táboa.

P1

Filtros de Protección fronte a partículas
Cor Tipo Aplicación

Baixa eficacia, só
partículas sólidas

P2 Media eficacia, partículas sólidas
e aerosois líquidos

P3 Alta eficacia, partículas sólidas
e aerosois líquidos

Filtros de Protección fronte a gases e vapores
Cor Tipo Aplicación

A Gases e vapores orgánicos
disolventes

B Gases e vapores inorgánicos,
cianhídrico, sulfhídrico

E Anhídrido sulfuroso, cloruro de
hidróxeno

K Amoníaco

CO Monóxido de carbono

Hg Vapores de mercurio

NO Gases nitrosos

Filtro
reactor

Iodo radioactivo e composto
de iodo orgánico

Equipos de Protección
Respiratoria

16.5

✓ Substituílos:

• Ao final da vida útil dos filtros, non os empregar despois da data de caducidade que aparece no
envase dos mesmos.

• Ante desgastes, roturas, buratos ou falta de estanquidade.

• Cando se detecte o insecticida a través do olfacto, ou por sabor, irritación de boca, ollos, garganta,
etc....

• Nos filtros mecánicos tipo FP1, FP2 e FP3, cando se note un aumento brusco na resistencia á res-
piración.

LEMBRA

✓ TODOS OS EQUIPOS DEBERÁN LEVAR O MARCADO CE

✓ ESTES EQUIPOS FORON DESEÑADOS PARA A TÚA SEGURIDADE E CUMPREN
ESTE FIN UNICAMENTE CANDO SE EMPREGAN E MANTEÑEN CORRECTA-
MENTE

✓ O USO INCORRECTO DESTES EQUIPOS PODE SER CONTRAPRODUCENTE
POIS PODE PROPORCIONAR FALSA SEGURIDADE

✓ NON OS DESCOIDES

✓ RESPECTA AS INDICACIÓNS DO MANUAL OU FOLLETO DO FABRICANTE, SÓ
TI SAIRÁS GAÑANDO

NORMAS DE ACTUACIÓN EN
CASO DE EMERXENCIAS

17



BOCA A BOCA MASAXE CARDÍACA
O ritmo no boca a boca e masaxe cardíaca é:

30 COMPRESIÓNS E 2 INSUFLACIÓNS (100 COMPRESIÓNS POR MINUTO)

Resucitación Cardiopulmonar

• Asegúrate de que as vías
respiratorias estean libres.

• Mantén cara a atrás a cabeza
do accidentado.

• Mantén cara a arriba a
súa mandíbula.

Primeiros Auxilios�

32

En primeiro lugar e ante a sospeita de intoxicación
por insecticidas ou accidente relacionado con estes,
débense seguir os seguintes pasos:

✓ Retirar inmediatamente á persoa da zona conta-
minada.

✓ Quitarlle toda a roupa manchada e impregnada
por insecticidas, incluso o calzado. 

✓ Procurar asistencia médica especializada. Para
isto débese trasladar o intoxicado ao lugar
máis próximo onde esta se poida conseguir.

✓ Recoller toda a información posible sobre o
accidente ou intoxicación: envases, etiqueta,
riscos, doses, antídoto, tipo de insecticida e can-
tidades, tempo de exposición, conduta a seguir...

✓ En caso necesario recadar información sobre o insecticida e conduta chamando ao Servizo de Infor-
mación Toxicolóxica, a través do teléfono: 91 562 04 20.

✓ Un dos aspectos máis importantes e prioritarios no coidado e primeiros auxilios dun intoxicado por
insecticidas é controlar as funcións vitais tales como respiración, ritmo cardíaco e temperatura, fun-
cións que deben ser vixiadas continuamente.

✓ Se a etiqueta non indica o contrario, non provocar o vómito.
✓ Nunca dar a un intoxicado inconsciente nada pola boca.
✓ Non permitir ao intoxicado beber,

inxerir bebidas alcohólicas ou fumar.
✓ Non dar nin leite, nin aceites ou

outras graxas, pois pódese facilitar e
potenciar a absorción intestinal dal-
gúns insecticidas.

✓ Durante a manipulación de insectici-
das débese dispor sempre dunha caixa
de primeiros auxilios co material
sanitario axeitado.

Primeiros Auxilios17.1

✓ Manter ao intoxicado calmado e inmobilizado.

✓ Con pacientes inconscientes, mantelos nunha
posición que evite a posible asfixia provocada por
vómitos, mediante a súa colocación correcta,
tombado en decúbito lateral esquerdo, coa cabeza
máis baixa que o resto do corpo e ladeada, a man-
díbula suxeita cara a adiante e a cabeza inclinada
cara a atrás, para asegurar e facilitar a respiración,
os pés máis altos que a cabeza, deste xeito favoré-
cese o rego sanguíneo e diminúese a posibilidade
de vómitos espontáneos.

Posición de seguridade

✓ Controlar a temperatura dos intoxicados, de modo que se súan excesivamente é conveniente refrescalos
pasándolles polo corpo unha esponxa con auga fría. Polo contrario, se teñen frío, cubrilos cunha saba ou
manta para manter unha temperatura normal.

✓ Se o intoxicado sofre convulsións, débese colocar
un separador almofado entre os dentes, para evitar
que se dane a si mesmo, ademais débese inmobilizar
con coidado para evitar posibles lesións.

✓ Realizar a limpeza do insecticida da pel, ollos e
cabelos, con auga abundante e xabón, polo menos
durante 10-15 minutos. Se é posible, os ollos
deben ser lavados con soro fisiolóxico durante 10-
15 minutos. Nunca fregar enerxicamente pois
ocorrerá unha vasodilatación cutánea e poderíase
danar a pel, facilitando o paso do insecticida a tra-
vés da mesma. Se non houbese auga, usar toalliñas
ou esponxas, limpando suavemente e desbotándo-
as unha vez contaminadas.

Actuación en caso de Fugas
ou Derrames

17.2

✓ Empregar os equipos de protección individual.
✓ Evitar en todo momento o contacto directo co

insecticida derramado.
✓ Manter afastados da zona do derrame a persoas e

animais.
✓ Cubrir a zona do derrame con material absor-

bente inerte (area, caolín, sepiolita, etc...). Se o
produto é po, varrelo e gardalo en contedores.

✓ Recoller ese material absorbente e introducilo
nun contedor axeitado para estes residuos.

✓ Non lavar con auga a zona, especialmente preto
de leitos de auga.

✓ Lavar a zona con lixivia, deterxente, xabón... 
✓ Controlar a auga vertida nesa limpeza: intentar evitar fugas cara a gabias, ríos ou desaugadoiros.
✓ Ventilar ben o edificio.
✓ Gardar os envases orixinarios do derrame en contedores seguros.
✓ Depositar os derrames e o material absorbente nunha entidade xestora de residuos autorizada.

En caso de que se produza durante o transporte:
✓ Parar o vehículo e apagar o motor.

✓ Sinalizar a zona axeitadamente e avisar ás autoridades de tráfico.

✓ Limpar axeitadamente o vehículo e a zona seguindo as instrucións anteriores.

Actuación en caso de
incendio

17.3

✓ Non usar auga.
✓ Dispor de extintores de po seco.
✓ Se as lapas non se poden controlar, avisar inmediatamente aos servizos de urxencias (bombeiros, poli-

cía, servizos sanitarios, etc...).
✓ Apagadas as lapas, limpar e descontaminar a zona e arredores.

Riscos e Medidas
Preventivas Xerais

18
Neste manual abordamos os riscos e
medidas preventivas desde o punto de
vista de Hixiene Industrial, por ser a
disciplina preventiva que máis de cheo
se ve afectada por este tipo de traballos,
pero non nos debemos esquecer da
Seguridade e a Ergonomía.

Normas Básicas de
Seguridade

18.1

Os riscos máis comúns aos que se atopa exposto
o operario son:

✓ Caídas ao mesmo nivel por tropezos e esva-
róns.

✓ Golpes contra obxectos depositados en zonas
de paso.

✓ Caídas de obxectos.

✓ Dificultade de evacuación en caso de incendio.

✓ Atrapamentos en transmisións e órganos
móbiles da maquinaria de aplicación.

Medidas preventivas:
✓ Manter despexadas e libres de materiais as zonas de paso, as saídas e vías de evacuación.

✓ Os derrames de líquidos no chan limparanse inmediatamente ou cubriranse cun composto absorbente.

✓ Os almacenamentos deberán ser estables.

✓ Todo eixe de transmisión de forzas debe estar cuberto por un protector certificado.

✓ O enganche realizarase cos brazos axeitados.

✓ As calibracións e limpezas faranse co motor parado.

Manipulación Manual
de Cargas

18.2

Entre os riscos da manipulación manual de cargas
atópanse:

✓ Lesións nas costas.

✓ Caídas ao mesmo nivel.

✓ Caídas de obxectos en manipulación.

✓ Cortes nas mans.

✓ Golpes contra obxectos.

Medidas preventivas:
✓ Emprega, sempre que sexa posible, medios auxi-

liares para transportar obxectos, como carreti-
llas, traspaletas, etc., sobre todo se as cargas son
pesadas, voluminosas ou se a frecuencia coa que
estas se manipulan é alta.

✓ Antes de manipular unha carga comproba o esta-
do da súa superficie, en especial a existencia de
bordos cortantes, cravos, achas, etc.

✓ Se o peso da carga é excesivo ou o seu volume
dificulta unha fácil manipulación, pide axuda a
outros compañeiros.

✓ Antes de iniciar o desprazamento, comproba
que dispós do espazo suficiente para o manexo
da carga e que o percorrido está libre de obstá-
culos.

✓ Débense adoptar posturas e movementos axei-
tados, seguindo as seguintes pautas:

1. Achegarse á carga o máximo posible.

2. Asegurar un bo apoio dos pés, manténdoos
lixeiramente separados.

3. Agacharse flexionando os xeonllos, manten-
do o lombo recto.

4. Tomar firmemente a carga coas dúas mans.

5. Levantar a carga empregando os músculos
das pernas e non co lombo.

6. Manter a carga próxima ao corpo durante o
traxecto.

7. Evitar movementos bruscos das costas, en
especial os xiros.

8. Se tes que realizar un xiro, move os pés en vez da cintura.

✓ Para diminuír a fatiga física, evita manter posturas forzadas durante un longo tempo e alterna tarefas
de maiores e menores esixencias físicas.

Obrigas dos Empresarios en
Materia de Prevención de
Riscos Laborais

19

Tanto a formación como a información necesaria para
o traballador é responsabilidade do empresario, é dicir,
este está obrigado a garantir que os seus empregados
reciban a información, instrución, formación e prepa-
ración axeitada para o uso de insecticidas, así como a
adopción de medidas e precaucións a adoptar no
ámbito laboral para protexer a saúde e preservación
do ambiente.

A responsabilidade do empresario concéntrase nas
seguintes obrigas:

✓ Xustificar e realizar tratamentos con insecticidas só cando sexa necesario.

✓ Avaliar todos os posibles perigos aos que se expoñen os traballadores que manipulan insecticidas.

✓ Organización do traballo, para previr e controlar a exposición do traballador.

✓ Informar, instruír e formar aos operarios que manipulen insecticidas sobre os riscos presentes.

✓ Levar a cabo medidas de control oportunas para comprobar se existiu ou non exposición a insecticidas.

✓ Levar a cabo os necesarios controis de saúde naqueles traballadores expostos a insecticidas.

✓ Comprobar as medidas de protección e control de forma regular.

✓ Adquirir e proporcionar gratuitamente os E.P.I. axeitados en función do risco presente.

✓ Formar e informar aos traballadores sobre o uso correcto destes.

✓ Establecer un plan de mantemento, uso e substitución dos mesmos (por escrito).

Obrigas dos Traballadores
en Materia de Prevención
de Riscos Laborais

20

O artigo 29 da Lei de Prevención de Riscos Laborais asíg-
nalle ao traballador a obriga de velar pola súa propia segu-
ridade e saúde no traballo e pola daqueloutras persoas ás
que poida afectar a súa actividade profesional.

En particular, os traballadores, de conformidade coa súa
formación e seguindo as instrucións do empresario, debe-
rán:

✓ Aplicar as medidas de protección e control indicadas.

✓ Levar e empregar de forma axeitada os equipos de pro-
tección persoal facilitados polo empresario:

• Guantes.

• Traxes ou monos de traballo.

• Botas altas.

• Lentes ou pantalla facial.

• Máscara.

• Sombreiro ou gorro impermeable.

✓ Manter e gardar correctamente eses equipos.

✓ Coidar a hixiene persoal.

✓ Informar de inmediato ao seu superior xerárquico directo acerca de calquera situación, que ao seu
xuízo entrañe un risco para a seguridade e a saúde dos traballadores.

✓ Cooperar co empresario para que este poida garantir unhas condicións de traballo que sexan seguras
e non entrañen riscos para a seguridade e a saúde dos traballadores. 

✓ O incumprimento das obrigas en mate-
ria de prevención de riscos aos que se
refiren os apartados anteriores terán a
consideración de incumprimento labo-
ral aos efectos previstos no artigo 58.1
do Estatuto dos Traballadores.

Recibín o Manual de Seguridade e Saúde que inclúe os

riscos e as medidas preventivas básicas durante o uso

e manipulación de produtos fitosanitarios e un resumo

das obrigas dos traballadores contidas no Artigo 29 da

Lei de Prevención de Riscos Laborais.

D.N.I.: 

Data:

Nome e sinatura do traballador:

MANUAL DE SEGURIDADE E
SAÚDE DURANTE A

EXPOSICIÓN A PRODUTOS
FITOSANITARIOS

